Bu ərizə nümunədir və bu ərizədə qeyd olunan adların hamısı şərtidir. Məhkəməyə müraciət etməmişdən əvvəl hüquqşünasla məsləhətləşməyiniz tövsiyyə olunur.

      Maraqlı şəxs: Məmmədabad rayon Qeydiyyat Şöbəsi
Ə R İ Z Ə
(doğum faktının müəyyən edilməsinə dair)
Məlum edirəm ki, mən, Məmmədov Məmməd Məmməd oğlu, 1993-cü ildə Məmmədova Xanım Əhməd qızı ilə rəsmi nikah münasibətlərinə daxil olmuşam və bu nikah münasibətlərindən mənim iki övladım dünyaya gəlmişdir. Birinci övladım 01.01.1995-ci il təvəllüdlü Məmmədov Məmmədbir Məmməd oğlu  Məmmədabad rayonunun 01 saylı kliniki doğum evində anadan olmuş və müvafiq qaydada onun  adına doğum haqqında şəhadətnamə alınmışdır.  Digər övladım Məmmədov Məmmədiki Məmməd oğlu  isə 01.12.1996-cı ildə ev şəraitində anadan olmuşdur. Buna görə də hazırki tarixədək onun adına doğum haqqında şəhadətnamə alınmamışdır.
Mənimlə rəsmi nikah münasibətində olan Məmmədova Xanım Əhməd qızı 02.02.2005-ci il tarixdə vəfat etmişdir.
Hazırda Məmmədov Məmmədiki Məmməd oğlunun doğum haqqında şəhadətnaməsinin olmaması onun gələcəkdə Azərbaycan Respublikası vətəndaşına uyğun şəxsiyyəti təsdiq edən sənədin alınmasına, müvafiq peşə və ali təhsil almasına, əmək münasibətlərinə daxil olmasına maneçilik törədəcək (nəzərə almaq lazımdır ki, bir neçə aydan sonra onun 16 yaşı tamam olacaq).
Göründüyü kimi, Məmmədov Məmmədiki Məmməd oğlunun doğum faktının tanınması zərurəti yaranmışdır və ona müvafiq doğum haqqında şəhadətnamə verilməlidir.

Məmmədabad rayon Qeydiyyat Şöbəsinə bu barədə müraciət etsəm də, mənə doğum haqqında şəhadətnamə verməmişlər və bu barədə imtina məktubunu təqdim etmirlər.
Azərbaycan Respublikası Konstitusiyasının 17-ci maddəsininin 6-cı hissəsinə əsasən uşaq hüquqlarının həyata keçirilməsinə dövlət nəzarət edir.
Konstitusiyanın 34-cü maddəsinin 3-cü hissəsinə əsasən nikah və ailə dövlətin himayəsindədir. Analıq, atalıq, uşaqlıq qanunla mühafizə edilir. 
“Uşaq hüquqları haqqında” Azərbaycan Respublikası Qanunun 5-ci maddəsinə əsasən dövlət orqanları, bütün fiziki və hüquqi şəxslər öz fəaliyyətində uşaqların mənafelərini üstün tutmalı, onların hüquqlarının təmin olunmasına şərait yaratmalıdır. Azərbaycan Respublikasının normativ hüquqi aktları və müvafiq orqanların qərarları uşaq mənafelərinə zidd olmamalı və onların icrası uşaqların həyatına, inkişafına və tərbiyəsinə zərər gətirməməlidir.

Uşaq hüquqlarına dair BMT Konvensiyasının 3-cü maddəsinə görə, məhkəmələr, uşaqlar barəsində görülən bütün  tədbirlərdə, uşağın maraqlarının daha yaxşı təmin edilməsinə ilk növbədə diqqət etməlidirlər.
Azərbaycan Respublikası Mülki Prosessual Məcəlləsinin 307.1-ci  maddəsinə əsasən məhkəmə fiziki və hüquqi şəxslərin şəxsi və ya əmlak hüquqlarının əmələ gəlməsi, dəyişməsi, xitam verilməsinin asılı olduğu faktları müəyyən edir.



Həmin Məcəllənin 307.2-ci və 307.2.3-cü maddələrinə əsasən isə məhkəmə  doğumun qeyd edilmə faktının faktının müəyyən edilməsi barədə işlərə baxır.
Həmin Məcəllənin 308-ci maddəsinə əsasən məhkəmə hüquqi əhəmiyyətli faktları o zaman müəyyən edə bilər ki, həmin faktları təsdiq edən lazımi sənədlərin başqa cür alınması mümkün olmasın, yaxud itirilmiş sənədlərin bərpası mümkün olmasın.

Azərbaycan Respublikası Ailə Məcəlləsinin 46.2-ci maddəsinə əsasən valideynlər öz aralarında nikahda olmadıqda uşağın anası haqqında qeyd ananın ərizəsi, atası haqqında qeyd isə uşağın atasının və anasının birgə ərizəsi və ya atanın ərizəsi əsasında, habelə məhkəmənin qərarı əsasında aparılır.
Azərbaycan Respublikası Nazirlər Kabinetinin 31 oktyabr 2003-cü il tarixli, 145 saylı qərarı ilə təsdiq edilmiş “Vətəndaşlıq vəziyyəti aktlarının dövlət qeydiyyatı” Qaydasının 2.5-ci maddəsinə əsasən valideynlərin şəxsiyyətini təsdiq edən sənədlər,  nikah haqqında şəhadətnamə və uşaq tibb müəssisəsindən kənarda doğulduqda, doğuma kömək göstərmiş və ya doğuşdan sonra valideynlərin müraciət etdiyi həkimin verdiyi sənəd əsasında doğum haqqında şəhadətnamə almaq mümkündür.

Yuxarıda qeyd edilənlərə əsasən, Azərbaycan Respublikası Mülki Prosessual Məcəlləsinin 307-310-cu maddələrini rəhbər tutaraq, Məhkəmədən
XAHİŞ EDİRƏM:
· 01.12.1996-cı il təvəllüdlü Məmmədov Məmmədiki Məmməd oğlunun Məmmədabad rayonunun Məmmədabad qəsəbəsində anadan olması, Məmmədov Məmmədiki Məmməd oğlunun anasının Məmmədova Xanım Əhməd qızı olması, Məmmədov Məmmədiki Məmməd oğlunun atasının Məmmədov Məmməd  Məmməd oğlu olması faktının müəyyən edilməsi və;

· Məmmədov Məmmədiki Məmməd oğluna doğum haqqında şəhadətnamənin verilməsi barədə qətnamə qət edəsiniz. 

· Qətnamənin icrasını Məmmədabad rayon Qeydiyyat Şöbəsinə həvalə edəsiniz.

Ərizəyə əlavə edilən sənədlər:

1. Ərizənin surəti;
2. Nikah haqqında şəhadətnamənin surəti.

3. Ölüm haqqında şəhadətnamənin surəti.

4. Forma-2 saylı arayış

5. Şəxsiyyət vəsiqəsinin surəti;

6. Həkim arayışı;

7. Dövlət rüsumunun ödənilməsi barədə qəbz;

25 iyun 2012-ci il
Ərizəçi:                                                                          Məmmədov Məmməd Məmməd oğlu
